
Numri i lëndës: 2023:244750 

Datë: 16.11.2023 

Numri i dokumentit:     04928685 

 

C.nr.3887/2023 

 

GJYKATA THEMELORE NË PRIZREN-Departamenti i Përgjithshëm, Divizioni Civil, 

gjyqtari Taulant Rexhëbeqaj, me bashkëpunëtoren profesionale H.D. duke vendosur në çështjen 

juridike kontestimore të propozuesit B.S. nga fshati .... komuna e Suharekës, të cilin me 

autorizim e përfaqëson B.B. avokat nga Suhareka, kundër kundërshtarit të sigurimit Ministria e 

Punëve të Brendshme, D.P.P. me seli në Prishtinë, duke vendosur sipas propozimit të propozuesit  

për caktimin e masës së përkohshme të sigurimit, jashtë seance, me datë 16.11.2023, mori ketë: 

 

 

A K T V E N D I M 

 

HEDHET POSHTË propozimi i propozuesit B.S. nga fshati .... komuna e Suharekës, 

përmes të cilit kanë  kërkuar që “APROVOHET propozimi i propozuesit të sigurimit kundër 

kundërshtarit të sigurimit. PEZULLOHET EKZEKUTIMI i vendimit të komisionit të ankesave të 

Policisë së Kosovës, datë 31.10.2023, lënda nr.428-KA-2023, deri në vendosjen meritore për 

padinë, e  cila do të paraqitet brenda afatit, konform këshillës juridike të vendimit të komisionit 

të ankesave. OBLIGOHET kundërshtari i sigurimit tia kompensoi propozuesit të sigurimit 

shpenzimet e kësaj procedure, të gjitha në afatin prej 7 dite, nga dita e marrjes së këtij 

aktvendimi, me kanosje të përmbarimit të dhunshëm.”,  si i pa lejuar.  

 

 

A r s y e t i m 

 

 

Propozuesi B.S. nga fshati .... komuna e Suharekës, të cilin me autorizim e përfaqëson 

B.B. avokat nga Suhareka, pranë kësaj gjykate me date 13.11.2023, ka parashtruar propozim për 

caktimin e masës së përkohshme të sigurimit  ndaj kundërshtarit të sigurimit Ministria e Punëve 

të Brendshme, D.P.P. me seli në Prishtinë, me propozim për caktimin e masës së përkohshme të 

sigurimit, të përshkruar si në dispozitiv të këtij aktvendimi. 

 

Gjykata pas analizimit të shkresave të lëndës si dhe propozimit të propozuesit për 

caktimin e masës së përkohshme të sigurisë, erdhi në përfundim se ky propozim është i pa 

lejueshëm dhe se i njëjti duhet të hedhet poshtë.  

Në bazë të nenit 296.1 të Ligjit të Procedurës Kontestimore (LPK), është përcaktuar se  

“Për vendosje mbi propozimin për sigurim të paraqitur para se të jetë ngritur padia për fillimin 

e procedurës kontestimore, si dhe gjatë procedurës së tillë, është kompetente gjykata që vepron 

sipas padisë. Vendimin mbi masën e sigurimit e jep gjykata që vepron në shkallë të parë, kurse 

gjykata më e lartë atëherë kur propozimi për marrjen e saj është paraqitur pas dërgimit të dosjes 

së lëndës sipas ankesës në këtë gjykatë”, ndërsa në nenin 304.1 të LPK-së, mes tjerash, është 

paraparë se “Masa e sigurimit mund të propozohet para inicimit dhe gjatë zhvillimit të procesit 

gjyqësor kontestimor si dhe pas përfundimit të tij, derisa ekzekutimi të përfundojë plotësisht”. 

Ndërsa në nenin paragrafin 2 të këtij neni parashihet se “Në propozim për caktimin e masës së 

sigurimit propozuesi i sigurimit duhet ta tregojë në të kërkesën për sigurimin e së cilës bënë 

propozim, masën e sigurimit që propozon, mjetet dhe objektin e masës së sigurimit.....”. 

 

Në bazë të nenit 306.1 të Ligjit të Procedurës Kontestimore (LPK), mes tjerash, është 

paraparë se “me propozim të propozuesit të sigurimit të paraqitur me propozimin për caktimin e 

masës së sigurimit gjykata mund të caktojë masën e përkohshme të sigurimit pa njoftim dhe 

dëgjim paraprak të kundërshtarit të sigurimit, po që se propozuesi i sigurimit e bënë të 

besueshëm pretendimin se masa e sigurimit, është e bazuar dhe urgjente dhe se me veprim 

ndryshe do të humbte qëllimi i masës së sigurimit”. Ndërsa neni 308 par.1 i LPK-së përcakton 

se “Kur masa e sigurimit caktohet para se të jetë ngritur padia, me vendimin me të cilin caktohet 

masa e sigurimit caktohet edhe afati jo më i shkurtër se tridhjetë (30) ditor brenda të cilit 

propozuesi i sigurimit duhet të ngritë padinë.” 

 

Gjykata pas analizimit të shkresave të lëndës, si dhe provave të cilat i janë bashkangjitur 

këtij propozimi, vlerësoi se propozimi i paraqitur nga i autorizuari i propozuesit duhet të hedhet 

poshtë si i palejuar, pasi që bazuar në dispozitat ligjore të LPK-së, përkatësisht sipas nenit 296, 

nenit 304 dhe nenit 308, parashihet mundësia e caktimi vetëm të masës se sigurisë dhe jo edhe 

të masës së përkohshëm të sigurimit para se të ngritët padia. Kjo ngase në rast të ekzistimit të 

ndonjë propozimi për caktimin e masës së sigurisë para se të jetë ngritur padia, para se të vendosë 

për të gjykata do të mbajë një seancë dëgjimore të palëve, në të cilën ata do ti shprehin qëndrimet 

e tyre, ndërsa në rastin konkret për caktimin e masës së përkohshme të sigurisë, gjykata duhet të 

vendosë fare pa u dëgjuar palët.  Në rast se do të vendosej për propozim për caktimin e masës së 

përkohshme të sigurisë, do të kishte cenim të parimit dëgjimit të palës dhe cenim i parimit të 

kontradiktorialitetit, pasi që ndaj aktvendimit mbi caktimin e masës së përkohshme të sigurimit 

nuk është e lejuar ankesa. Është vlerësim i gjykatës se në rast se do të aprovohej propozimi për 

caktimin e masës së përkohshme të sigurisë sipas dispozitave në fuqi duhet të caktojë edhe afat 

për ngritjen e padisë nga ana e propozuesit, e që në rastin konkret kjo do të ishte në kundërshtim 

me dispozitat ligjore. 

 

Bazuar në të lartcekurat, gjykata e hedhi propozimin e këtu propozuesit për caktimin e 

masës së përkohshme të sigurisë, duke gjetur se në rastin konkret, i njëjti ka parashtruar propozim 

për masën e përkohshme të sigurisë, para se të jetë ngritur padia, e cila në bazë të dispozitave 

ligjore nuk është përcaktuar se mund të parashtrohet. 

 Nga se u tha më lartë, e duke u bazuar në nenin 387.1 pika (L), lidhur me nenin 142.5 të 

LPK-së, u vendos si në dispozitiv të këtij aktvendimi. 

 

GJYKATA THEMELORE NË PRIZREN 

Departamenti i Përgjithshëm-Divizioni Civil 

                        C.nr.3887/2023, datë 16.11.2023 

 

                                      Gj y q t a r i  

                                                                                                                      

__________________ 

                   Taulant Rexhëbeqaj 

 

 

KËSHILLË JURIDIKE: Kundër këtij aktvendimi është lejuar ankesa në afat prej 15 ditëve, 

pas marrjes të njëjtit, Gjykatës së Apelit në Prishtinë, e nëpërmjet të kësaj gjykate.  

 

 

 

 

 

 

 

 

 

 

 

 

 

 

 

 

 

 

 

 


